Бөек Җиңүгә – 70 ел

Зиннәт Хәсәнов – авылыбыз горурлыгы
(Сыйныфтан тыш чара)
Фәридә НӘБИУЛЛИНА, Айгөл КӘРИМОВА, Фәрит САЛИХОВ, 
Сарман районы Иске Кәшер урта мәктәбенең башлангыч сыйныфлар һәм тарих укытучылары
1 нче алып баручы. Безнең бүгенге көнебез, кояшлы иртәләребез меңнәрчә каһарманнар каны белән яулап алынган. Без аларның үлемсез батырлыгы алдында баш иябез, яшәүнең кадерен белергә өйрәнәбез. Авылдашыбыз, патриот шагыйрь Муса Җәлилнең көрәштәше, Зиннәт Хәсәнов исемен  батырлык символы итеп кабатлыйбыз. Зиннәт, Җәлил, Гайнан, Алиш һ.б. көрәштәшләр белән палач балтасы каршысына елмаеп атлаганнар. Чәнечкеле чыбык белән әйләндереп алынган фашист төрмәсеннән очып чыккан кош кебек аның исеме илебезгә әйләнеп кайтты. Әйе, үзенең Ватанга бирелгәнлеге, батырлыгы белән Зиннәт Хәсәнов, җәлилчеләр гвардиясенең бер солдаты буларак, үлемсезлек хокукы яулады. 
Төркем-төркем булып агыла халык,

Мәңгелек ут янган төбәккә.

Бу ут үлгәнннәрне исән итеп 

Тоярга Рух өсти йөрәккә
Хөрмәтле кунаклар, кадерле укучылар! Ватаныбыз азатлыгы һәм бәйсезлеге өчен һәлак булган көрәшчеләребезне, җәлилчеләрне аяк өсте басып Бер минут тынлык белән искә  алыйк.
2 нче алып баручы.
Сарман районының Иске Кәшер авылында чылтырап аккан чишмә буенда халык Ябалактау дип йөрткән тау бар. Ябалактауның авылга таба карап торган өлеше көрән-соры төстәге кыя ташлар белән чуарланган. Элек-электән ир-егетләр сугышка яки чит җирләргә бәхет эзләп китәр алдыннан тау башына менеп, ә анда менү өчен егетлек кирәк, шул кыя ташларга исемнәрен язып калдырганнар. Авылда яшәп килгән риваять буенча исеме ташка язылган кеше туган ягына әйләнеп кайта икән. Зиннәт тә шул мәһабәт тауларга үз исемен язып калдырган. Әмма ул үзенең Ябалактавына кире әйләнеп кайта алмады.
Сарман көен  җырлап Зиннәт китә,
Кичә егет утын-ялкынын.
Җыр өзелә…
Җыр дәвамын дуслар
Алып кайта Берлин аркылы.
1 нче укучы. Татарстан Язучылар берлеге әгъзасы Әдип Маликов, Ябалактауда булганнан соң, түбәндәге шигырен музейга бүләк итте: 
Солдат гомере
Яшьлегеңдә бәйрәмнәр күп булган,
Шатлык белән узган көннәрең.
Шуңа күрә зур тантана булып,
Уза синең туган көннәрең.

Син күрмәгән яңа буын килде,

Котлап бүген туган көнеңне

Киләчәккә барган ул һәм кызларыңнан

Ишетәсең безнең сәламне.
Буын арты буын алмашыныр,
Гасыр арты узар гасырлар.

Батырлыгың өчен рәхмәт әйтеп,
Язлар сиңа гөлләр ташырлар.

Бәйрәмнәрең алда икән әле,
Кара солдат бүген текәлеп.
Халкың килде сиңа мәхәббәтен 
Ал чәчәкләр итеп күтәреп.

2 нче укучы. Зиннәт, 3–4 яшеннән абыйсы Мөхлисуллага ияреп, урман-басуларны айкап йөри башлый. Күлмәк-ыштаннарын ертып, тез башларын сыдырып-канатып кергәндә әнисе ачуланып та, җәлләп тә эндәшсә, әтисе кытыршы бармаклары белән башыннан сыйпап: «Зарар юк, егет кеше бит, яшьтән чыныгып үссен», – дип яклый үзенең улын.

5–6 яшеннән Зиннәт башка малайлар кебек үк кул арасына керә башлый, җир тырмалап печән җыя. Алты яшеннән бик матур итеп чабата үрә башлый. Инеш буенда каз-үрдәкләр саклаганда тал чыбыгыннан тубал, кәрзин ише әйберләр үрә; морда ясап, иптәш малайлары белән балык тота. Үсә төшкәч, кайдандыр калайлар табып чиләкләр, таслар, лейкалар ясый.

3 нче укучы.

Без ул кадәр олы шәхес түгел,

Җәлилнеке кебек эз калмас,
Ләкин Сарман үзен җырга салган

Ихлас җанлы улын онытмас.

Зәңгәр тауның алсу чәчәкләрен

Таптатмаска яуда йөрдек без,

Корыч тимерләрне эретердәй

Ут эченә анда кердек без.
Җыр яраткан,

Батыр хезмәт сөйгән
Улын якын итәр Кәшерем,

Ал-ял белми,

Мәшәкатьләр белән

Янып үткән бик күп гомерем.

(«Сагыну» җыры башкарыла.)
4 нче укучы.

Музееңда булдык бүген синең
Рамнарына тулган яктылык,

Көз айлары ясап йөри

Җәй айларын үзенә чакырып.
Залда кояш, залда синең яшьлек –
Солдат чагың, тоткын чакларың
Күзләреңдә сагыш һәм мәхәббәт

Туган якка кайткан хатларың.

Барысы да истә бүгенгедәй

Зыңлап тора яшьлек ялкының.
Үз йортына алып кайтты Ватан

Моабитның тоткын батырын.

Янар факел кебек синең йөрәк

Якты сирпеп тора дөньяга.

Буыннардан күчеп буыннарга

Үлемсезлек җыры җырлана.

5 нче укучы. Иске Кәшер урта мәктәбенең элеккеге директоры, хезмәт һәм сугыш ветераны Гайсә абый Габбасовның әйтүенә караганда, Зиннәт мәктәптә яхшы укыган, учком рәисе булган, иптәшләренә бик теләп булышкан, җидееллык мәктәпне тәмамлап, Казанга сәүдә техникумына укырга керә. Техникумны тәмамлаганнан сон, Киров шәһәренә сәүдә белгече итеп эшкә җибәрелә. Ул анда бары 2–3 ай гына эшләп кала, һәм аны 1939 елның көзендә армиягә алалар. Берничә айдан соң кече командирлар курсына укырга  җибәрәләр. «Ворошиловча төз атучы» исемен яулап алган егет хәрби тормышка тиз ияләнә. Курсларны «отлично»га гына тәмамлый, әледән-әле сугышка җибәрүләрен сорап, гариза яза. Соңгы тапкыр туган авылына кайтып, әти-әнисен, туганнарын күрергә җай чыга. Зиннәт туган авылын, газиз әти-әнисен сагынып кайта. Бу – аның авылга соң мәртәбә кайтуы була.
(«Сабантуй күренеше» дигән бию башкарыла.)
6 нчы укучы. Сагыну. Тирән һәм дулкынландыргыч хис ул сагыну. Без юлга чыксак та, туган өебезне, туган җиребезне әти-әниләребезне сагынабыз. Сагыну – хәтер дигән сүз. Шуңа күрә сагыну хисе безнең өчен иң кадерле төшенчәләрне, исемнәрне онытмаска ярдәм итә. Бу хис күңелдә якты хатирәләрне яңарта. Әгәр дә сез иртә белән ефәк яфраклы гөлләрнең чәчәк атуын күрәсез икән, шул иртәдә кошлар сайравын ишетәсез икән, бу иртәнге шатлыкта сугышта үлеп калганнарның, фашизм әсирлегендә һәлак булганнарның ялкынлы өлеше бар. Әгәр сез бу тыныч тормышта яшисез икән, белегез: бу җирдә сезнең матур яшәвегез өчен меңләгән солдатларның каны түгелгән. Без Җәлил, Гайнан, Зиннәт һ.б. җәлилчеләрнең дә вакытсыз өзелгән гомерләре өчен яшәргә тиеш.

7 нче укучы.

            Әй, син хәтер гомер язларыннан

            Яшьлекләрне безнең чакырып ал!

             Җырлыйк, дуслар,
             Безнең гомерләрдә
             Безнең бу көйләрдә
             Безнең Зиннәтләрнең,

             Кайтмый калганнарның хакы бар.

(«Хуш, авылым» җыры җыры башкарыла.)
8 нче укучы.

Бу кадәрле сагынырмын диеп,

Уйламаган идем Кәшерем

Күз алдыннан китми айлы кичең
Истән чыкмый алсу таңнарың.

       Күз йомдыммы төшләремә керә
       Чәчәкләре зәңгәр тавымның
       Һич яшермим сездән:

       Әременә кадәр сагындым.

Сагындырды Кәшер урамнары,

Сагындырды Сабан туйлары.

Сагындырды киткән чакта безгә
Яулык болгап калган кызлары.

(«Туган як» җыры башкарыла.)  

9 нчы укучы («Священная война» көе астында сөйли). Зиннәтнең 1941 елның октябрендә теләге тормышка аша. Фашистлар Мәскәү янына җитеп, фронт хәлләре кискенләшкәч, аңа ут эченнән чыккан чакта ярты составын югалткан һәм командирсыз калган ротаны тапшыралалар, ә инде ярты сәгатьтән соң ул ротасын атакага күтәрә. 
10 нчы укучы. Зиннәттән сугыш беткәнче бер хәбәр дә булмый. Төрле җирләрдән эзләтеп караганнан соң гына Оборона министрлыгыннан Зиннәтнең Брянск юнәлешендәге каты сугышлар вакытында хәбәрсез югалуы турында хат килеп төшә. Тагын ун еллап вакыт уза. 1955 елның жәендә Зиннәтнең әтисе Хөснулла абый радио тыңлап утыра. Муса Җәлил шигырьләрен тапшыралар. Шунда Хөснулла абыйның колагына Җәлил белән бергә көрәшкән, соңыннан җәзалап үтерелгән Зиннәт исеме дә чагылып китә. Ата кешенең йөрәге сизә, бу – ул, аның улы булырга тиеш. Ул Казан радиокомитетына хат яза. Аның хатын М.Җәлил тормышын өйрәнүче кешеләргә тапшыралар. Шуннан инде серле йомгак сүтелә башлый.

(Муса Җәлилнең «Серле йомгак» шигыре укыла.)
1 нче укучы. Зиннәт Хәсәновның полкташы Бари Лотфуллин истәлекләреннән: «Брянск юнәлешенең Спас авылы янында булды бу хәл. Кыска вакытлы артподготовкадан соң безнекеләр һөҗүмгә күтәрелделәр. Башта һөҗүм уңышлы гына барды, дошманны 1–2 нче траншеяләрдән бәреп чыгардык. Өченче траншеягә якынлашканда немецлар контратакага күтәрелделәр. Уң яктан яшеренеп танклар килеп чыкты. Алар артыннан өерләре белән автоматчылар килә иде. Ә безнең сафлар шактый сирәгәйгән. Көчле миномет һәм артиллерия уты астында без җиргә сыенырга мәҗбүр булдык. Икенче яктан да дошманнар күренгәч һәм чолганышта калу куркынычы тугач, чигенергә боерык булды. Атыша-атыша чигенеп барганда, рота командиры Зиннәтнең күкрәген тотып егылуын күрдем. Аңа ярдәмгә ташланган ике солдатны дошман пулясы кисеп алды. Бик азыбыз гына траншеябезгә кайтып егылдык».
2 нче укучы.

Чаян чага үзен соңгы чиктә
Бөркет ярдан түбән ташлана.
Мин соң бөркет түгел идеммени

Баш ияргә шуннан башкага.

Ышан, илем, шундый бөркет идем,
Мин дә соңгы сулыш килгәндә.

Әзер идем мәгьрур канат җәеп,
Ташланырга ярдан түбәнгә.

3 нче укучы. «Эх, Муса абый, шул фашист хәшәрәтләреннән үч алып булмаганга үртәләм. Сез бит холкымны беләсез: түзеп тора алмам, берәр фрицның ипи шүрлегенә менеп төшәрмен дә барыгызны да кыен хәлдә калдырырмын,  дип куркам. Дөньяда иң үкенечлесе җаның-тәнең исән булып та бернәрсә дә эшли алмавың, кулларныңның богауда булуы. Ә нинди планнар, уйлар бар иде бит! Шул канечкечләр күпме асыл егетләрнең башларына җиттеләр». 
4 нче укучы. «Өзелеп-өзелеп илне сагынабыз. Дошман алдында көчсез булуыбызга җан сыкрый. Хәлселәнеп, таш идәннәрдә яткан ач, авыру, күзләренең нуры сүнгән кешеләрне күргәч, йөрәк сыкрап куя. Туган яклар искә төшә, мәгьрур кошка охшаган Ябалактау искә төшә. Сөйгән кызым Зөлфирәне төшләремдә күреп саташам». 
5 нче укучы. «Ни генә булмасын, мин үлемнән курыкмыйм. Юк, бу – буш суз түгел. Үлгәннән соң да, халык аңында яши торган тормыш бар. Әгәр дә мин исән чакта нинди дә булса әһәмиятле эш эшләп калдыра алам икән, мин икенче кабат яшәргә, үлгәннән соң да яшәргә хокук алам. Чөнки минем турыда сөйләячәкләр, язачаклар, ихтимал рәсемнәремне дә бастырып чыгарырлар. Әгәр дә мин шуңа ирешә алам икән, ни дип үлемнән куркырга? Дөньяда шундый итеп яшәргә кирәк, үлгәннән соң да исемең үлмәслек булсын – яшәүнең бөтен максаты шунда түгелмени? Шуннан соң мин болай уйлыйм, әгәр дә мин Ватан сугышында батырлык күрсәтеп һәлак булам икән, мин бу үлемне һич тә начар дип әйтмәс идем». 
6 нчы укучы. Германия. Берлин. Плетцензее төрмәсе. Төрмәнең үзәк блогыннан арырак бер читтә тәбәнәк кенә таш бина күренеп тора. Блокның кызгылт буяуга буялган авыр тимер ишегеннән шул бинага кадәрге ара 114 адым, башта ишегалдындагы ышкылып-шомарып беткән таш плитәдән, аннары вак таш түшәлгән юлдан атлыйсы ул 114 адымны. Ләкин алар адымнарын санамыйлар. Алар күптән түгел явып үткән яңгырдан соң чистарып калган зәңгәр күккә, йомшак мамык кисәкләре шикелле булып биектә йөзгән сирәк ак болытларга, анда-монда таш плитәләр арасыннан төртеп чыккан яшел чирәмгә сокланып карыйлар. Күкрәкләрен тутырып саф һәм салкынча август һавасын сулыйлар. Богауда торып оеп беткән аякларын язар өчен нык-нык басып торалар. 

Тоткыннар сүзсез генә атлый бирде. Җәлил артыннан барган Зиннәт бер генә мизгел артына борылып карады. Аның күзләре чиксез сагыш белән тулган иде. Аларның әле яшь, әле өйләнергә дә өлгермәгән Зиннәтнең шушы халәтен күргәч, аны кызганудан Мусаның тәннәре чымырдап куйды. Җәлилнең бу яшь егеткә ярдәм итәсе килде. Ләкин, мондый чакта, үлемгә санаулы гына минутлар калганда, ничек итеп, нинди сүзләр белән генә юатырга мөмкин соң? Ә җыр дәвам итә...  
7 нче укучы. Бөтен гәүдәсе белән Җәлилнең киң күкрәгенә сөялеп, авырткан аягын сузып, Гайнан Курмаш елмая. Яшь бәреп чыккан күзләрен елтыратып, Зиннәт елмая, башын гамьсез генә артка ташлаган да, зәңгәр күккә карап, Абдулла Баттал көлемсери. Кыскасы, унбер тоткынның барысы да бердәм һәм шул ук вакытта һәркайсы үзенчә моңланып басып тора иде бу минутта. Төрмә рухание Падре Юрытко күңеленә гомергә онытылмаслык булып уелып калачак иде бу елмаю.
8 нче укучы. 
Чәчләремә сеңде кәфен төсе,
Ә йөрәктә көйри янартау.

Фашист минем җырны мәсхәрәли,
Фашист минем үчне кабарта.

Кыйнадылар, тәнгә сеңде кабер салкыны.
Чәчләремдә кәфен төсе түгел,
Нәфрәтемнең ап-ак ялкыны.

9 нчы укучы. Дөньялар, илләр урап хәбәр кайтты: «Татарлар елмаеп улделәр». 1944 елның 25 нче августында Берлинда Плетцензее төрмәсендә фашистлар тарафыннан җәзалап үтерелделәр:

Гайнан Курмаш 12 сәг. 06 минутта;
Фоат Сәйфелмөлеков 12 сәг. 09 минутта;
Абдулла Алиш 12 сәг. 12 минутта;
Фуат Булатов 12 сәг. 15 минутта;
Муса Жәлил 12 сәг. 18 минутта;
Гариф Шабаев 12 сәг. 18 минутта;
Әхмәт Симаев 12 сәг. 24 минутта;
Абдулла Батталов 12 сәг. 27 минутта;
Зиннәт Хәсәнов 12 сәг. 30 минутта;
Әхәт Атнашев 12 сәг. 33 минутта;
Сәлим Бохарев 12 сәг. 36 минутта.
Өч минут саен бер җәлилченең башы киселгән...

10 нчы укучы. Әйе, авылдашыбыз Зиннәт абый сугыштан соң үзенең Кәшеренә 35 елдан соң гына әйләнеп кайтты. Елның-елында Җинү бәйрәме көнендә  батыр җәлилчеләр хөрмәтенә митинг үткәрелә. 1997 елның 9 нчы Мае сарманлылар күңелендә озак җуелмас бәйрәм булды. Бу көнне Сарманда сугышта каһарманннар хөрмәтенә мемориаль комплекс ачылды. Тантанага районыбызда яшәүче барлык сугыш ветераннары катнашты. Шулай ук бу тантанада Татарстан Югары Советының ул чактагы Рәис урынбасары, шагыйрь Р.Харис, мәдәният министры М.Таишев, язучылар берлеге рәисе Р.Мөхәммәдиев, район хакимияте башлыгы Ә.Залаков катнашты. 1998 елның маенда герой-шагыйрь, Җәлил көрәштәше Зиннәт Хөснулла улы Хәсәновка районда мемориаль комплекста такта куелды.

Моңлы, җырлы Сарман халкы туган ил, халык бәхете өчен газиз башларын салган улларын мәңге онытмас. Тиздән илебез Бөек Җиңүнең 70 еллыгын бәйрәм итәр. Бу җиңү иртәсендә мәңгелеккә киткән батырларыбыз кошлар кебек туган якларына кире кайтырлар кебек тоела миңа. 

